Т. Көек – Җ. Зөлфия

Тема. Муса абыйны нәниләр дә ярата.
Максат. Мәктәпкә әзерлек төркеменә йөрүче балалар белән бергәләп татар халкының милли мәдәният ядкарьләрен, традицияләрен, тарихын өйрәнә башлап, Муса Җәлилнең  балаларга багышланган шигырьләре белән таныштыру;


Мәктәпкә әзерлек төркеменә йөрүче балаларның күрмә - моторик координациясе ягыннан үсешен, сиземләү, тою, зиһенгә алу, отып калу, игътибарлык, ихтиярлык сәләтләре буенча беренчел тикшерү үткәрү;


Муса Җәлил әсәрләренең шигъри матурлыгы, тәэсирлелеге турында белем күнекмәләре булдыру;


Шигырьләрнең идея эчтәлеген үзләштерү, аны сәнгатьле итеп яттан сөйләү, көйгә салынганнарын матур, дөрес итеп җырлау күнекмәләрен башлангыч сыйныф укучылары башкаруында күрсәтү ;

Үткәрү формасы. Бәйрәм – кичә эчендә уен – дәрес .
Кемнәр өчен үткәрелә. Балалар бакчасына йөрмәгән, мәктәпкә әзерлек төркеменә йөрүче балалар, башлангыч сыйныф укучылары.

Күрсәтмәлелек. Герой – шагыйрь Муса Җәлил портреты, кечкенә балалар өчен язган шигырьләр тупланган җыентыклар, балаларның шагыйрь әсәрләренә ясаган иллюстрацияләре күргәзмәләре, өстәл – театр геройлары (күке, әтәч, песи, эт, чишмә, урман, зәңгәр чәчәк), чигүле “колак” мендәре, магнитофон, телевизор, аудио – видио язмалар, төрле язу – сызу, буяу эшләре башкару өчен әзерләнгән биремнәр, төсле карандашлар, фломастерлар.  

Әзерлек эше. Балалар белән мәктәп һәм авыл китапханәсеннән Муса Җәлилнең шигырьләр бастырылып чыккан җыентыкларын туплау, балаларга багышлап языл-ганнарын аерым язып алу, кычкырып сәнгатьле итеп уку, яттан сөйләргә өйрәнү. Бәйрәмгә чакырылачак нәни дусларга чакыру кәгазьләре тапшыру. Көйгә салынган берничә әсәрне җырларга өйрәнү. Бәйрәмгә сыйныф бүлмәсен бизәү, әзерлек эшләренә әйдаманнарны, җыр укытучысын тарту. Мәктәпкә әзерлек группасына йөргән укучыларга биремнәр туплау, ксерокоопия белән ишәйтү.
Эчтәлек.

Оештыру өлеше: кунакларны утырту, музыканы җибәрү.”Укучылар вальсы”.
Төп өлеш: Укытучы сөйләме (талгын моңлы көй агыла). 

· Балалар, бүген без герой булган, шигырьләр язган, балаларны бик тә яраткан кеше белән читтән торып кына танышырбыз. Җайлап утырыгыз. Очрашуыбызны башлыйбыз. 

1 нче әйдаман. (видиоязмада кышкы табигать күренеше...) Кышның соңгы ае -  февраль. Күз ачкысыз бураннар, битләрне чеметтереп ала торган суыклар – бу айда гадәти күренешләр. Менә шундый көннәрнең берсендә Оренбург далаларының Мостафа исемле татар авылында Мостафа абый белән Рәхимә апа гаиләсендә кечкенә Муса дөньяга килә.(Сөйләм барышында дала сурәте җирлегенә ябыштырып әзерләнгән Мостафа авылы, Мостафа абый һәм Рәхимә апа фотосурәтләре эленә). 

2 нче әйдаман. Ул сезнең кебек тиктормас, кызыксынучан бала булып үсә. Уйнарга, дус – ишләре белән табигать кочагында йөрергә, күлдә су коенырга бик яраткан. Абыйсы Ибраһимга ияреп, 6 яшендә үк укырга йөри башлый.
Укытучы. Бүгенге очрашуыбызның исеме “Муса абыйны нәниләр дә ярата” дип атала. Ә ни өчен яраталар соң аны? Чөнки Муса абыйның балаларга багышлап язылган шигырь – җырлары бик күп. Без аларның берничәсе белән очрашулар барышында танышырбыз әле (видеоязмада урман күренеше күрсәтелә, кош тавышлары яңгырый).

1 нче әйдаман. Муса туып үскән авыл бик матур урман буена урнашкан. Кечкенә Муса кошларны, җәнлекләрне якын күргән. Җәнлекләрне күзәтергә, кошларның моңлы тавышларын тыңларга яраткан. Хәзер сезнең өлкән дусларыгыз Мусаның “Күке” шигырен сөйләп үтәрләр, тыңлап карыйк әле. Күке нигә моңлана икән? 

1 нче бала. (укучы М. Җәлилнең “Күке” шигырен яттан сөйли):

Укытучы. Сезгә бик таныш, авыл җирендә бик тырыш, уңган кешеләр яши. Иртүк уяналар да, һәрберсе үз эшенә керешә. Ә аларны таң белән әтәч, үзенең яңгыравыклы тавышы белән уята. Әйдәгез бергәләп Муса абыйның “Әтәч” җырын өйрәнәбез. Җырга көйне Муса аыйның якын дусты, көйләр язучы – композитор Җәүдәт Фәйзи язган.

 Балалар барысы бергә “Әтәч” җырын (Җ. Фөйзи көе) җырлыйлар.

“Әтәч” герое белән эш: геройны сурәткә төшерү өчен нинди төсләр кулланылган? – балалар белән бергәләп шуны ачыклау, төсле кәгазьләр арасыннан шул төсләрне аерып алу. Әтәч силуэтын бергәләп төсле буяулар белән буяу.
М. Җәлил кечкенә вакытта уйналына торган уеннар искә төшерелә, уйнап карала. “Кап та коп”, “Ахшару”, “Әйт, күгәрчен”, “Миңлебай” һәм башка уеннар. 

Килгән кунаклар белән бергәләп “Габдулла, Гөлбану” уены уйнала.

Балалар М. Җәлил шигырьләрен укыгач туган уй – фикерләрен сөйлиләр, шигырьләрдән өзекләр укыйлар, ясаган иллюстрацияләрен күрсәтеп баралар. 
Балалар белән бергәләп “Маэмай” аппликациясе ясау, төсләрне искә төшерү.

Кечкенә генә охшашлы төс тануга тест үткәрү: “Яшелчәләр һәм җиләк – җимешләр”.

Һәр бала алдына чиратлап берничә аклы – каралы яшелчәләр һәм җиләк – җимешләр төшерелгән таблица һәм аларга 4 – 5 төрле карточкалар җыелмасы бирелә. Бер рәсемгә: шәмәхә, яшел, сары, кызыл төстәге карточкалар. Икенче рәсемгә: чия кызыл, кызгылт сары, яшел карточкалар. 

Йомгаклау: 
Очрашуга нәтиҗә ясау, укучыларның фикерләрен тыңлау, өйгә буя, сызу, язу биремнәрен үтәп килергә эш биреп җибәрү. 


Муса Җәлилнең “Карак песи” шигырендәге песи баласы Мияубикәне матур итеп буярга, игътибар белән күзәтеп, аның нинди “өлеше” төшеп калганын ачыкларга (мыеклар), ясап куярга.
Көтелгән нәтиҗәләр.  Мәктәпкә әзерлеккә йөрүче балаларны акрынлап өйрәнү, беренчел нәтиҗәләр ясау, шуңа нигезләнеп алдагы эшне оештыру. 

Балаларның М. Җәлил иҗатына кызыксынулары арта. Мәктәпкә әзерлеккә йөрүче балаларның мәктәп тормышына кызыксынулары үсә.
Кулланылган әдәбият. 
· Закирова К. В.  Әхләк нигезе – матур гадәт. Методик кулланма.
·  Муса Җәлилнең томнары.
·  Газета – журналлардан җыелган материаллар.
· Балалар фольклоры.
Чараны оештыручы: Түбән Көек урта мәктәбенең башлангыч сыйныфлар укытучысы Җиһаншина Зөлфия Әнүр кызы.[image: image1.png]
















































Мусага 100 яшь

